
					ఈ పుట అచ్చుదిద్దబడ్డది




	గీ.	
హెచ్చుదగ్గులు తఱుచుగా నెల్లయెడల, నెవ్వరికి నైనఁ గలుగుచో నివ్విధమున

భాగ్యవంతుఁడు కొనసాగి బ్రతికి యుండు, ధాత్రి నదిగాన భాగ్యప్రధాన మరయ.



	 133







	వ.	
కావున దేశకాలంబుల తెఱం గెఱుఁగునది.

	క.	
వనమునఁ బుట్టినకాకము, లనయము భక్షింపఁ దనకు నాఁకలి చెడదే

విను మును స్వోదరపోషణ, మున కెవ్వఁడు కష్టవృత్తి మొనసెం జెపుమా.

	వ.	
అని యిట్లు హిరణ్యకు నూఱడించి యిట్లనియె.

	సీ.	
అవివేకి శాస్త్రంబు లభ్యసించినయేని, నతఁడు మూఢుఁడు గాని ప్రతిభ లేదు

చదివినశాస్త్రంబు సకలార్థము నెఱింగి, యవ్విధంబును దాను నాచరించి

యడిగినవారికి నర్ధంబు దెలియంగ, వివరించునతఁడు వివేకి గాన

నివ్విధంబునకును దృష్టాంత మైన, యర్థంబు నొప్పంగ నుదాహరింతుఁ



	 







	గీ.	
దెవులు గొన్నట్టివానికిఁ దివిరి మందు, చేసి సేవింప నొసఁగక చేత నిడిన

మాన నేర్చునె రోగంబు మదిఁ దలంపఁ, జదువు పనిలేదు భాగ్యంబు చాలకున్న.

	క.	
నెలవులు దప్పిన మిగులం, బలుచన నఖదంతకేశమానవులపనుల్

తలపోసి బుద్ధిమంతులు, దొలఁగరు తమతావు లెంతదుర్దశ నైనన్.

	వ.	
అని పలికి మిత్త్రమందరుం డవ్విధం బల్పవిచారికార్యం బార్యుల తెఱంగు విను మని

యిట్లనియె.

	చ.	
ఇరువుల రాయి డైనఁ దగునిక్కలు చూచుచుఁ బోయిపోయి కే

సరులు గజంబులున్ సుజనసంఘము నెమ్మది నుండుఁ జాల దు

స్తర మగుకాలము వ్వెడలఁజాలక తెంకిన యుండి డస్సి యు

ర్వరమృగకాకకాపురుషవర్గము దుర్గతి పొందు నెంతయున్.

	సీ.	
ధీరుండును వివేకదీపితుండును నైన, ప్రభునకుఁ బరదేశభయము లేదు

నిజభుజవిక్రమోన్నిద్రభద్రశ్రీల, నాత్మీయులును దాను ననుభవించు

నెట్లన్న విను సింహ మేప్రొద్దు వసియించు, నడవిఁ గా కొండొకయడవి నైన

నల్పజంతువులందు నాత్మీయపౌరుషో, ద్యుక్తికి సమకొని యుక్తి మెఱసి



	 







	గీ.	
కులిశసన్నిభనఖముఖాంకుశవిభిన్న, మదభరాభీలకుంభికుంభప్రకీర్ణ

మాంసరక్తానుభవమోదమానసమునఁ, బొదలుచుండును నెంతొ యెప్పిదము గాగ.

	గీ.	
అమర మండూకములు పల్వలమును బకు, లరసి కాసారమును జేర నరుగుకరణి

నధికధనములు సత్సహాయములుఁ దివిరి, ధరణి నుద్యోగిఁ బ్రాపించుఁ దమకుఁ దామ.

	వ.	
అవ్విధం బెట్టిదనిన.

		 ఈ పేజీలో చివరి మార్పు 22 మార్చి 2023న 01:29కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

